Wat für’n Ies schmeckt dech am Beäst ?

Wat ene Quatsch küß mer sägge, dat es doch ejal. Es et äwer kinne Quatsch !

Et es och net ejal! Vandaag wird jo alles ongersoet on jetestet. No hant suon schlaue Köpp uet de Wissenschaft erut jekreeje, dat mer üewer et Ies eäte, erut krieje kann, wat en Frau ov ene Keärl für’n Macke hät.
Nix miehr möt Kontakt-Anzeije ov no dä Ball der einsamen Herzen jooehn.

Dat es all net miehr nöddig. Mer kann och en ene Ieslade jiemes kenne liere.  

Ech häb mech ens schlau jemeit on kann  he ens en paar Tips jeäwe:
Ene Vanille-Ies Lecker es net jitzig on passt joot bee en feurige on liewe Straciatella Frau. Lü, die am lievst Waldmiester Jeschmack häbbe, send fließig on akrat. 
Frollü, die am lievst Schokolade – Ies schlecke,  häbbe ömmer jooe Senn on häbbe ömmer jooe Idee. 
On wenn die ene Keärl kenne liere, dä Zitrune – Ies lutscht, schmelze die weg wie Botter en de Sonn.
Wä noch joot tesame passt, send schnuckelige Erdbeeries-Schlecker on Cappucino Frönde. On wä Walnuet-Ies jeär hät, kömmt et Beäst möt Malaga-Lutscher uut. Janz schleit komme die weg, die die nöimodische Ies- Zoorte eäte: Nämlich Feije, Eierlikör on Panna Cotta-Ies. Van denne soll mer et Beäst de Fenger van looete.
Äwer wat noch ärg wichtig es, es wie mer sinn Ies itt.

Wä in die Ieskurele renbitt, es ene Dropjänger, hät kinnen Tiet on kinn Jeduld.
Minsche, die in et Ies biete, häbe jooe Täng, send jau lichterloh an’t brenne, äwer könne net treu blieve. Häben och kinn Jeföhl on könne och net fummele.

Äwer Frollü, die et Ies lecke, dont jieer schmuse. On die wönsche sich ene Keärl, dä Fucki make on aanpacke kann. Iersch dann werde die jet mangs.
Mannslü, die et Ies schlecke on möt de Zong langes dat Hörnche strieke, dont jiehr jlänze on halde nix van et wirke.
Dann jövvt et jooe och noch dat Ies am Stiel. Wä dat Ies van onge noe bove avleckt, dä hält sech an nix. Dö fährt och bee ruot üwer de Ampel. Bee dem tu Huus süht et uut, wie bee Hempel onger de Couch.
Vür mech wor dat alles ärg nöi. Ech mot no komplett ömdenke. Seit dem ech ene „Mann“ bön, kiek ech Frollü ömmer suon beddsche langes de Fijur. Suo van onge noe bove. On mine Uegedokter sät ömmer: Dat wür normal. Äwer no mot ech ömdenke on tu irsch no dänne ihr Kurele kieke.  Van dat Ies,….wat sons.       

